
Shri Rudrachandi Stotram

శ్రీరుద్రచణ్డీస్తోత్రమ్   

ఓం శ్రీగణేశాయ  నమః । ఓం శ్రీ గురవే నమః । ఓం నమః శివాయ ।
ఓం అస్య శ్రీరుద్రచణ్డీస్తోత్రమన్త్రస్య      శ్రీరుద్రఋషిః  ,అనుష్టుప్ఛన్దః  ,
శ్రీరుద్రచణ్డీ   దేవతా, ఐం బీజం,హ్రీం  శక్తిః , క్లీం  కీలకం,
శ్రీరుద్రచణ్డీదేవతాప్రిత్యర్థం      శ్రీరుద్రచణ్డీస్తోత్రపాఠే     వినియోగః ॥
ఋష్యాదిన్యాసః ।
శ్రీరుద్ర  -ఋషయే నమః శిరసి ।
అనుష్టుప్ఛన్దసే   నమః ముఖే ।
శ్రీ రుద్రచణ్డీదేవతాయై   నమః హృది ।
ఐం బీజాయ నమః గుహ్యే ।
హ్రీం  శక్తయే  నమః నాభౌ ।
క్లీం  కీలకాయ నమః పాదయోః ।
శ్రీరుద్రచణ్డీప్రీత్యర్థం      శ్రీరుద్రచణ్డీస్తోత్రపాఠే     వినియోగాయ నమః సర్వాఙ్గే ॥
కరన్యాసః ।
ఓం హ్రాం  అఙ్గుష్ఠాభ్యాం   నమః ।
ఓం హ్రీం  తర్జనీభ్యాం  నమః ।
ఓంహ్రూం  మధ్యమాభ్యాం నమః ।
ఓం హ్రైం  అనామికాభ్యాం నమః ।
ఓం హ్రౌం  కనిష్ఠికాభ్యాం  నమః ।
ఓం హ్రః  కరతలకరపృష్ఠాభ్యాం  నమః ॥
అఙ్గన్యాసః  ।
ఓం హ్రాం  హృదయాయ నమః । ఓం హ్రీం  శిరసే స్వాహా । ఓంహ్రూం  శిఖాయై వషట్ ।
ఓం హ్రైం  కవచాయహుం । ఓం హ్రౌం  నేత్రత్రయాయ   వౌషట్ । ఓం హ్రః  అస్త్రాయ  ఫట్
॥
ధ్యానమ్ ।
ఓం రక్తవర్ణాం  మహాదేవీ లసచ్చన్ద్రవిభూషితాం

శ్రీరుద్రచణ్డీస్తోత్రమ్   

పట్టవస్త్రపరీధానాం   స్వర్ణాలఙ్కారభూషితమ్  ।
వరాభయకరాం దేవీం ముణ్డమాలావిభూషితాం
కోటిచన్ద్రసమాసీనాం  వదనైః  శోభితాం పరామ్ ॥
కరాలవదనాం దేవీం కిఞ్చిజిహ్వాం చ లోలితాం
స్వర్ణవర్ణమహాదేవహృదయోపరిసంస్థితామ్    ।
అక్షమాలాధరాం దేవీం జపకర్మసమాహితాం
వాఞ్ఛితార్థప్రదాయినీం   రుద్రచణ్డీమహం   భజే ॥
మానసపూజనమ్ -

ఓం లం పృథ్వీతత్త్వాత్మకం గన్ధం  సమర్పయామి నమః ।
ఓం హం ఆకాశతత్త్వాత్మకం పుష్పం సమర్పయామి నమః ।
ఓం యం వాయుతత్త్వాత్మకం ధూపం సమర్పయామి నమః ।
ఓం రం అగ్నితత్త్వాత్మకం దీపం సమర్పయామి నమః ।
ఓం వం జలతత్త్వాత్మకం నైవేద్యం  సమర్పయామి నమః ।
ఓం సం సర్వతత్త్వాత్మకం తామ్పూలం సమర్పయామి నమః ।
రుద్రచణ్డీ  గాయత్రీ -

ఓం హ్రీం  రుద్రచణ్డికాయై   విద్మహే ।పూర్ణఫలప్రదాయినై   ధీమహి ।
తన్నో దేవీ ప్రచోదయాత్  ।
మూల మన్త్రః  - ఓం ఐం హ్రీం  ఓం క్రిం  హ్లీం  క్లీం  హ్రీం  హ్రీం  । (నవాక్షరీ)
ఓం రుద్రచణ్డి  నమస్తుభ్యం చణ్డి వైరివినాశిని  ।
సర్వపాపహరే దేవి సర్వదా వరదా భవ ॥)

శ్రీరుద్ర  ఉవాచ ।
ఓం చణ్డికాం  హృదయే న్యస్య శరణం యః కరోత్యపి ।
అనన్తఫలమాప్నోతి దేవి చణ్డీప్రసాదతః   ॥ ౧॥
రవివారే యదా చణ్డీం  పఠేదాగమసమ్మతామ్ ।
నవావృత్తిఫలం తస్య జాయతే నాత్ర సంశయః ॥౨॥
సోమవారే యదా చణ్డీం  పఠేద్యస్తు సమాహితః ।
సహస్రావృత్తిపాఠస్య   ఫలం జానీహి సువ్రతే  ॥ ౩॥
కుజవారే జగద్ధాత్రి  పఠేదాగమసమ్మతామ్ ।
శతావృత్తిఫలం తస్య బుధే లక్షఫలం ధ్రువమ్  ॥ ౪॥

శ్రీరుద్రచణ్డీస్తోత్రమ్   

గురౌ వారే మహామాయే లక్షయుగ్మఫలం ధ్రువమ్  ।
శుక్రే దేవి జగద్ధాత్రి  చణ్డీపాఠేన  శాఙ్కరీ ॥ ౫॥
జ్ఞేయం  తుల్యఫలం దుర్గే పఠేద్యది సమాహితః ।
శనివారే జగద్ధాత్రి  కోట్యావృత్తిఫలం ధ్రువమ్  ॥౬॥
అత ఏవ జగద్ధాత్రి  (మహేశాని)య్శ్చ చణ్డీం  సమభ్యసేత్ ।
స ధన్యశ్చ కృతార్థశ్చ  రాజరాజాధిపో భవేత్ ॥ ౭॥
ఆరోగ్యం విజయం సౌఖ్యం వస్త్రరత్నప్రవాలకమ్   ।
పఠనాచ్ఛ్రవణాచ్చైవ  జాయతే నాత్ర సంశయః ॥౮॥
ధనం ధాన్యం ప్రవాలం  చ వస్త్రం  రత్నవిభూషితమ్ ।
చణ్డీశ్రవణమాత్రేణ    కుర్యాత్సర్వం మహేశ్వరీ ॥౯॥
మూలపాఠః -
ఓం ఘోరచణ్డీ మహాచణ్డీ చణ్డముణ్డవిఖణ్డినీ    ।
చతుర్వక్త్రా మహావీర్యా మహాదేవవిభూషితా ॥ ౧॥
రక్తదన్తా వరారోహా మహిషాసురమర్దినీ  ।
తారిణీ జననీ దుర్గా చణ్డికా  చణ్డవిక్రమా   ॥౨॥
గుహ్యకాలీ జగద్ధాత్రీ  చణ్డీ చ యామలోద్భవా ।
శ్మశానవాసినీ దేవీ ఘోరచణ్డీ భయానకా ॥ ౩॥
శివా ఘోరా రుద్రచణ్డీ  మహేశీ గణభూషితా ।
జాహ్నవీ పరమా కృష్ణా మహాత్రిపురసున్దరీ   ॥ ౪॥
శ్రీవిద్యా  పరమావిద్యా చణ్డికా  వైరిమర్దినీ   ।
దుర్గా దుర్గశివా  ఘోరా చణ్డహస్తా  ప్రచణ్డికా   ॥ ౫॥
మాహేశీ బగలా దేవీ భైరవీ  చణ్డవిక్రమా   ।
ప్రమథైర్భూషితా   కృష్ణా చాముణ్డా ముణ్డమర్దినీ   ॥౬॥
రణఖణ్డా చన్ద్రఘణ్టా  రణే రామవరప్రదా  ।
మారణీ భద్రకాలీ  చ శివా ఘోరభయానకా ॥ ౭॥
విష్ణుప్రియా   మహామాయా నన్దగోపగృహోద్భవా  ।
మఙ్గలా  జననీ చణ్డీ మహాక్రుద్ధా  భయఙ్కరీ ॥౮॥

శ్రీరుద్రచణ్డీస్తోత్రమ్   

విమలా భైరవీ  నిద్రా జాతిర్బుద్ధిః  స్మృతిః క్షమా (రూపా మనోహరా) ।
తృష్ణా క్షుధా తథా ఛాయా శక్తిర్మాయామనోహరా ॥౯॥
తస్యై  దేవ్యై  నమోయా వై సర్వరూపేణ సంస్థితా  ।
ప్రాణప్రియా   జాతిమాయా నిద్రారూపా  మహేశ్వరీ ॥ ౧౦॥
యాదేవీ సర్వభూతేషు సర్వరూపేణ సంస్థితా  ।
నమస్తస్యై  నమస్తస్యై  నమస్తస్యై  నమో నమః ॥ ౧౧।
మహాచణ్డీ శివా ఘోరా భయానకా వరప్రదా  (మహాభీమా భయానకా) ।
కాఞ్చనీ కమలా విద్యా మహారోగవిమర్దినీ  ॥ ౧౨॥
గుహ్యచణ్డీ ఘోరచణ్డీ చణ్డీ త్రైలోక్యదుర్లభా   ।
దేవానాం దుర్లభా  చణ్డీ రుద్రయామలసమ్మతా  ॥ ౧౩॥
అప్రకాశ్యా  మహాదేవీ ప్రియా  రావణమర్దినీ  ।
మత్స్యప్రియా మాంసరతా మత్స్యమాంసబలిప్రియా  ॥ ౧౪॥
మధుమత్తా (మదమత్తా)మహానృత్యా (మహానిత్యా)భూతప్రమథసఙ్గతా   ।
మహాభాగా మహారామా ధాన్యదా ధనరత్నదా ॥ ౧౫॥
వస్త్రదా  మణిరాజ్యాదిప్రజావిషయవర్ధికా  (సదావిషయవర్ధినీ ) ।
ముక్తిదా సర్వదా చణ్డీ మహాపత్తివినాశినీ ॥ ౧౬॥
రుద్రధ్యేయా  రుద్రరూపా  రుద్రాణీ  రుద్రవల్లభా   ।
రుద్రశక్తీ   రుద్రరూపా  రుద్రభూషా (రుద్రానన )సమన్వితా ॥ ౧౭॥
శివచణ్డీ మహాచణ్డీ శివప్రేతగణాన్వితా  ।
భైరవీ  పరమా విద్యా మహావిద్యా చ షోడశీ ॥ ౧౮॥
సున్దరీ  పరమా పూజ్యా మహాత్రిపురసున్దరీ   ।
గుహ్యకాలీ భద్రకాలీ  మహాకాలవిమర్దినీ  ॥ ౧౯॥
కృష్ణా కృష్ణ (తృష్ణా )స్వరూపా సా జనసమ్మోహ(జగన్మోహన)కారిణీ ।
అతిమాత్రా మహాలజ్జా సర్వమఙ్గలదాయికా (దాయినీ)॥౨౦॥
ఘోరతన్ద్రా  భీమరూపా భీమా దేవీ మనోహరా ।
మఙ్గలా  బగలా సిద్ధిదాయినీ  సర్వదా శివా ॥౨౧॥
స్మృతిరూపా కీర్తిరూపాయోగీన్ద్రైరపి  సేవితా ।

విష్ణుప్రియా   శక్రపూజ్యా యోగీన్ద్రైరపి  సేవితా ॥౨౨॥
భయానకా మహాదేవీ భయదుఃఖవినాశినీ ।
చణ్డికా  శక్తిహస్తా  చ కౌమారీ సర్వకామదా ॥౨౩॥
వారాహీ చ వరాహాస్యా ఇన్ద్రాణీ  శక్రపూజితా  ।
మాహేశ్వరీ మహేశాస్యా మహేశగణభూషితా ॥౨౪॥
చాముణ్డా నారసింహీ చ నృసింహీ శత్రునాహినీ (నృసింహరిపుమర్దినీ ) ।
సర్వశత్రుప్రశమనీ   సర్వారోగ్యప్రదాయినీ  ॥౨౫॥
ఫలశ్రుతిః  -
ఇమాం చణ్డీ జగద్ధాత్రీం   బ్రాహ్మణస్తు  సదా పఠేత్ ।
నాన్యస్తు పాఠకో దేవి(సమ్పఠేద్దేవి ) పఠనే బ్రహ్మహా  భవేత్ ॥౨౬॥
నారదః పాఠకశ్చైవ  కైలాసే  రత్నభూషితే ।
వైకుణ్ఠే  బ్రహ్మలోకే  చ దేవరాజపురే శివే ॥౨౭॥
యః శ‍ృణోతి ధరాయాం చ ముచ్యతే సర్వపాతకైః  ।
బ్రహ్మహత్యా  చ గోహత్యా స్త్రీవధోద్భవపాతకమ్  ॥౨౮॥
శ్వశ్రూగమనపాపం  చ కన్యాగమనపాతకమ్ ।
తత్సర్వం పాతకం దుర్గే మాతుర్గమనపాతకమ్  ॥౨౯॥
సుతస్త్రీగమనం  చైవ  యద్యత్పాపం ప్రజాయతే  ।
పరదారకృతం పాపం తత్ క్షణాదేవ నశ్యతి ॥ ౩౦॥
జన్మజన్మాన్తరాత్పాపాద్గురుహత్యాదిపాతకాత్  ।
ముచ్యతే ముచ్యతే దేవి గురుపత్నీషుసఙ్గమాత్  ॥ ౩౧॥
మనసా వచసా పాపం యత్పాపం బ్రహ్మహింసనే  ।
మిథ్యాజన్యం చ యత్పాపం తత్పాపం నశ్యతి క్షణాత్ ॥ ౩౨॥
శ్రవణం  పఠనం చైవ  యః కరోతి ధరాతలే ।
స ధన్యశ్చ కృతార్థశ్చ  రాజా రాజాధిపో భవేత్ ॥ ౩౩॥
యః కరిష్యత్వవజ్ఞాయ  చ రుద్రయామలచణ్డికామ్   ।
పాపైరేతైః   సమాయుక్తో రౌరవం నరకం వ్రజేత్  ॥ ౩౪॥
అశ్రద్ధాం   యే (అశ్రద్ధయా   )చ కుర్వన్తి తే చ పాతకినో నరాః ।
రౌరవం నరకం కుణ్డం  కృమికుణ్డం  మలస్య వై ॥ ౩౫॥

శుక్రస్య  కుణ్డం  స్త్రీకుణ్డం   యాన్తి తే హ్యచిరేణ వై ।
తతః పితృగణైః  సార్ధం  విష్ఠాయాం  జాయతే కృమిః ॥ ౩౬॥
శ‍ృణు దేవి మహామాయే చణ్డీపాఠం  కరోత్యపి (కరోతి యః) ।
గయాయాం (గఙ్గాయాం ) చైవ  యత్పుణ్యం కాశ్యాం విశ్వేశ్వరాగ్రతః  ॥ ౩౭॥
ప్రయాగే  ముణ్డనే  చైవ  హరిద్వారే హరేర్గృహే  ।
తుల్యపుణ్యం (తస్య పుణ్యం) భవేద్దేవి  సత్యం దుర్గే రమే శివే ॥ ౩౮॥
త్రిగయాయాం  త్రికాశ్యాం  వై యచ్చ పుణ్యం సముత్థితమ్  ।
తచ్చ పుణ్యం తచ్చ పుణ్యం తచ్చ పుణ్యం న సంశయః ॥ ౩౯॥
భవానీ చ భవానీ చ భవానీత్యుచ్యతే బుధైః  ।
భకారశ్చ భకారశ్చ(భకారస్తు భకారస్తు) భకారః కేవలః శివః ॥ ౪౦॥
వాణీ చైవ  జగద్ధాత్రీ  వరారోహే భకారకః ।
ప్రేతవద్దేవి   విశ్వేశి భకారః ప్రేతవత్సదా  ॥ ౪౧॥
ఆరోగ్యం చ జయం దుఃఖనాశనం (పుణ్యం నాతః)సుఖవర్ధనమ్ (సుఖవివర్ధనమ్ ) ।
ధనం పుత్రం  జరారోగ్యం కుష్ఠం  గలితనాశనమ్ ॥ ౪౨॥
అర్ధాఙ్గరోగాన్ముచ్యేత   దద్రురోగాచ్చ  పార్వతి ।
సత్యం సత్యం జగద్ధాత్రి  మహామాయే శివే శివే ॥ ౪౩॥
చణ్డే చణ్డి మహాఘోరే(మహారావే) చణ్డికే (చణ్డికా )వ్యాధినాశిని ।
మన్దే దినే మహేశాని విశేషఫలదాయినీ ॥ ౪౪॥
సర్వదుఃఖాదిముచ్యేత భక్త్యా చణ్డీం  శ‍ృణోతి యః ।
బ్రాహ్మణో  హితకారీ చ పఠేన్నియతమానసః ॥ ౪౫॥
మఙ్గలం  మఙ్గలం  జ్ఞేయం  మఙ్గలం  జయమఙ్గలమ్  ।
భవేద్ధి పుత్రపౌత్రైశ్చ   కన్యాదాసాదిభిర్యుతః ॥ ౪౬॥
తత్త్వజ్ఞాన్ం  చ నిధనే(జ్ఞానేన  నిధన)కాలే నిర్వాణమాప్నుయాత్ ।
మణిదానోద్భవం పుణ్యం తులాహిరణ్యకే తథా ॥ ౪౭॥
చణ్డీస్మరణ (శ్రవణ )మాత్రేణ  పఠనాద్బ్రాహ్మణోఽపి సః(చ) ।
నిర్వాణమేతి దేవేశి మహాస్వస్త్యయన్ం హి తత్(మహాస్వస్త్యయనే హితః)॥ ౪౮॥

సర్వత్ర విజయంయాతి శ్రవణాద్గ్రహదోషతః   ।
ముచ్యతే చ జగద్ధాత్రి  రాజరాజాధిపో భవేత్ ॥ ౪౯॥
ఇమాం హి చణ్డీం  పఠతే మనుష్యః
శ‍ృణోతి భక్త్యా పరమాం శివస్య ।
చణ్డీం  ధరణ్యామతిపుణ్యయుక్తాం
భక్త్యావగచ్ఛేద్ వరమన్దిరం  శుభం (స వై న గచ్ఛేత్పరమన్దిరం  కిల)॥ ౫౦॥
యోయన్మనోరథం దుర్గే తనోతి ధరణీతలే ।
రుద్రచణ్డీప్రసాదేన    కిం న సిద్ధ్యతి  భూతలే ॥ ౫౧॥
ఇతి సత్యం మహాదేవి సత్యం సత్యం వదామ్యహమ్ ।
నైవ  దుఃఖభయం కిఞ్చిత్ పాఠాత్ శ్రవణాదుఅతః  ॥ ౫౨॥
గృహ్యమేకం ప్రవక్ష్యామి  నైవ  జానన్తి కేచన ।
స్మృతిభ్రంశాద్  వరారోహే త్వైవాపి  న జాయతే ॥ ౫౩॥
ఇతి సత్యం మహేశాని సత్యం సత్యం వదామ్యహమ్ ।
నైవ  దుఃఖం నైవ  శోకం నైవ  రోగభయం తథా ॥ ౫౪॥
ఆరోగ్యం మఙ్గలం  నిత్యం కరోతి శుభమఙ్గలమ్  ।
మహేశాని వరారోహే బ్రవీమి  సత్యముత్తమమ్ (సదిదం వచః)॥ ౫౫॥
అభక్తాయ న దాతవ్యం మమ ప్రాణాధికం  శుభమ్ ।
మమ(తవ) భక్తాయ శాన్తాయ శివవిష్ణుప్రియాయ   చ ॥ ౫౬॥
దద్యాత్కదాచిద్దేవేశి  సత్యం సత్యం మహేశ్వరి ।
అనన్తఫలమాప్నోతి శివచణ్డీప్రసాదతః   ॥ ౫౭॥
అశ్వమేధం వాజపేయం రాజసూయశతాని చ ।
తుష్టాశ్చ  పితరో దేవాస్తథా చ సర్వదేవతాః ॥ ౫౮॥
దుర్గాయం  మృన్మయీజ్ఞానం  రుద్రయామలపుస్తకమ్  ।
మన్త్రమక్షరసంజ్ఞానం   కరోత్యపి (కరోతి హి) నరాధమః ॥ ౫౯॥
అత ఏవ మహామాయే (మహేశాని) కిం వక్ష్యే తవ సన్నిధౌ ।
లమ్బోదరాధికశ్చణ్డీ పఠనాచ్ఛ్రవణాత్తు యః ॥౬౦॥
తత్ త్వమసీతి వాక్యేన ముక్తిమాప్నోతి దుర్లభామ్  ।
తథాస్యాః పఠనాద్ దేవి సంసృతిః స్యాత్ సుదుర్లభా  ॥౬౧॥

సత్యం సత్యం మహేశాని !పునః సత్యం మయోదితమ్ ।
కపిలాశతదానస్య ఫలం యత్ ప్రతివాసరమ్  ॥౬౨॥
తత్ఫలమ్ లభతే నిత్యం రుద్రచణ్డీ  ప్రసాదతః  ।
అన్యథా నైవ  సమ్భావ్యం సత్యం సత్యం వదామి తే ॥౬౩॥
॥ ఇతి శ్రీరుద్రయామలే   హరగౌరీసంవాదే శ్రీరుద్రచణ్డీస్తోత్రం     సమ్పూర్ణమ్  ॥

